
AHNA LKOLL GARAR TAL-FUHHAR

Fis-sala tat-tieg ta’ Kana kien hemm “sitt garar tal-hagar, imqieghda hemm ghall-hasil ritwali
tal-Lhud” (Gw 2:6). Kienu garar kbar ghax kienu jesghu xi mitt jew mija u ghoxrin litru —
ghalhekk ma kinux garar mohbija imma kienu jolqtu 1-ghajnejn! Kienu garar vojta, tant li
Gesu qal lill-qaddejja biex jimlewhom bl-ilma. Il-garar tal-hagar jew tal-fuhhar huma dejjem
oggett li jista’ jitkisser malajr, aktar u aktar jekk ikunu garar battala!

Billi hija karatteristika tal-Evangelista San Gwann li jingeda bis-sinjali biex iwassal il-
messagg tieghu, nistaqsi jekk huwiex il-kaz li meta hawnhekk San Gwann ged isemmi dawn
il-garar, huwiex ged jghidilna li I-mistednin li kienu ged jimlew is-sala tat-tieg kienu bhal
dawk il-garar, fis-sens li kienu nies tant dghajfa li facilment setghu jitkissru! Min-natura
tieghu l-bniedem huwa fragli u jista’ jitfarrak f’hakka ta’ ghajn.

[1-kelma tal-Appostlu San Pawl lin-nies ta’ Korintu meta jafferma li “t-tezor [tal-fidi] gieghed
ghandna f’garar tal-fuhhar” (2 Kor 4:7) tnebbahni biex f’din is-sala liturgika (il-knisja)
mlibbsa b’tant gmiel ghall-Festa ta’ Marija Bambina, nara fina lkoll li nemmnu fi Kristu
“garar tal-fuhhar”, u ghalhekk ilkoll kemm ahna (isqof, sacerdoti, religjuzi u laj¢i) ahna
fragli, nixxellfu u nxellfu lil xulxin malajr!

Din ir-realta dagshekk dghajfa ghandha l-hila tifxilna u tfixkilna. Anzi, kif jghid il-Papa
Frangisku, hafna drabi ahna nippruvaw nghattu 1-fatt li ahna dagshekk vulnerabbli u dghajfa,
tant li jkun hemm mumenti fejn naghmlu l-irtokk biex din id-dghufija ma tidhirx. Kapaci
niksu l-garar tal-fuhhar bid-deheb, imma garar tal-fuhhar nibgghu.

It-tentazzjoni li ahna ma nammettux li ahna garar tal-fuhhar gejja mill-idea zbaljata li
ghandna tal-qdusija. Il-bniedem gaddis mhux il-bniedem perfett, tant li wiehed awtur Franciz,
Christian Bobin, isejjah il-perfezzjoni bhala “l-oht iz-zghira vvizzjata tal-mewt”. Ghax il-
bniedem gaddis huwa dak li jhobb il-hajja kif inhi, u bl-umilta, filwaqt li jirrikonoxxi 1-
limitazzjonijiet u d-dghufija tieghu, jemmen fl-imhabba tal-genn li Alla ghandu ghalih tant li
baghat fostna lil Ibnu biex jghinna fil-fragilita taghna. “Il-qdusija ma taghmlekx ingas
bniedem milli int, ghax hi l-laqgha tad-dghufija tieghek mal-qawwa tal-grazzja” (Ifirhu u
thennew, 34).

Hija tassew hasra li ghamilna mir-religjon taghna “tellieqa biex nilhqu 1-perfezzjoni morali”,
bhallikieku jekk ma nkunux moralment perfetti, Alla ma jaghtiniex wi¢¢! Ahna nsejna li 1-
uniku don li Alla jista’ u jrid jaghtina huwa lilu nnifsu: 1-imhabba, il-mizerikordja, il-mahfra.
U ahna nistghu naghmlu esperjenza ta’ dan id-don biss meta nammettu li ahna midinbin u
msejkna! Ahna nduqu l-qawwa salvifika ta’ Alla mhux meta nkunu ghelibna I-mizerja
taghna, imma meta nibdew inkunu sin¢iera maghna nfusna u naccettaw li ahna “garar tal-
fuhhar”.

Lill-Korintin, San Pawl mhux biss jghidilhom li “t-tezor gieghed ghandna f’garar tal-fuhhar”,
imma jzid jghid: “halli b’hekk jidher sewwa li 1-kobor ta’ din il-qawwa gej minn Alla” (2 Kor
4:7). Kieku ahna garar tal-azzar, kieku ma ghandniex htiega tal-qawwa ta’ Alla! F’¢ertu sens,



importanti li tohrog id-dghufija taghna personali u tal-Knisja, biex hekk tohrog aktar fid-
deher il-gqawwa ta’ Alla! Ghalkemm jista’ jidher tassew stramb, imma huwa minnu li d-
dghufija tal-appostlu u tad-dixxiplu ssir xi haga pozittiva, naturalment mhux fiha nfisha,
imma biex tidher il-qawwa ta’ Alla. Kieku ahna ma ahniex dghajfin, kieku I-qawwa ta’ Alla
tibga’ mohbija. Ghalkemm mhux pjacir taghna li nisimghu bl-izbalji tal-Knisja, imma meta
wiehed igis kemm sirna Knisja awtoreferenzjali, Knisja certa minnha nfisha u li sserrah fugha
nfisha, forsi jaghmlilna 1-gid jekk ahna nifthu ghajnejna ghad-difetti taghna. Kif jezortana
San Pawl, ghandna bzonn “inwarrbu kull habi u ghajb” (2 Kor 4:2).

[I-qawwa tal-Vangelu assolutament ma tiddependix minna (anki jekk xi drabi ahna
naghtukom din l-impressjoni); imma l-istess fragilita taghna taghmel aktar evidenti li Alla
huwa ’l fuqg minna. Bir-ragun San Pawl jikteb: “Jien gejt ghandkom dghajjef, imbezza’ u
mrieghed; il-kelma u I-ahbar tieghi ma kinux imlibbsa bil-kliem gawwi tal-gherf, imma bil-
wiri tal-Ispirtu u bil-qawwa, sabiex il-fidi taghkom tinbena mhux fuq l-gherf tal-bnedmin
imma fuq il-qawwa ta’ Alla” (1 Kor 2:2-5).

Gheziez Dun Karm, Dun Salv, Dun Guzepp u Dun Anton, flimkien maghkom ahna rroddu
hajr lil Alla ghal dawn il-hamsin sena tas-sacerdozju taghkom. Dan li ghidt lill-poplu ta’ Alla
jghodd ghalikom ukoll: Ftakru li intom qeghdin iggorru t-tezor tas-sacerdozju f’garar tal-
fuhhar, mhux biex taqtghu galbkom, imma halli b’hekk jidher sewwa li 1-kobor ta’ din il-
gawwa sacerdotali gej minn Alla u mhux minnkom. Nirrakkomandalkom biex, fuq l-ezempju
ta’ San Pawl, intom ukoll ittennu lilkom infuskom u lid-dinja din il-verita. Filwaqt li b’hajja
ta’ talb nibgghu nhaddnu 1-Kurcifiss biex ma ninsewx li gejna mifdija bid-demm imxerred
fuq is-salib, u bil-penitenza nrazznu dak li huwa dghajjef fina, thallux id-dghufija taghkom
tkun xkiel ghall-ministeru taghkom, ghax f’certi aspetti l-istess fragilita hija element validu
biex nikkonfermaw li mhux intom ser issalvaw id-dinja, imma Gesu Kristu, li minkejja li
intom midinbin, ghamilkom ministri tieghu. Fil-mumenti mudlama tal-hajja taghkom u tal-
Knisja, ftakru f’dak li Gesu jghid lill-Appostlu: “Bizzejjed ghalik il-grazzja tieghi: ghax il-
gawwa tieghi tidher fejn hemm id-dghajjef” (2 Kor 12:9). Tkunux biss dawk li tgassmu I-
hniena divina, imma itolbu l-hniena ghalikom infuskom. Aktar ma ahna s-sacerdoti naghrfu u
naccettaw il-limiti u d-dghufijiet taghna, aktar naslu biex nifthmu lill-bniedem bil-limiti u d-
dghufijiet tieghu.

Grazzi ta’ dak kollu li matul dawn il-hamsin sena intom ghamiltu ghall-poplu ta’ Alla kemm
f’din il-parroc¢éa, fid-djocesi taghna, f’Toronto u f’Ruma. Ahna ghad ghandna bzonnkom.
Billi ahna lkoll garar tal-hagar imgelglin, bil-ministeru sacerdotali taghkom komplu ressquna
ghand il-fuhhari, Gesu Kristu, biex bl-imhabba u l-hniena tieghu jerga’ jghaqgad il-frak
taghna u jaghmilna garar shah. Kimikament, kemm il-faham u kemm id-djamanti huma
maghmula mill-istess materja, imma t-tnejn ghandhom struttura differenti. Dik il-materja li
tara d-dawl issir djamant, mentri dik li tibga’ fid-dlam tibga’ faham! Gheziez sacerdoti
gubilari, bhala rizultat tal-ministeru taghkom li bih twasslulna d-dawl ta’ Kristu, din il-
komunita Nisranija tax-Xaghra hija 1-kuruna tad-djamanti li ssebbah ras Marija Bambina, ir-
Regina tal-Vittorji.



